
D’Ärzt vum Schumi meinen letschthin sehr beträta,
Ma könni högschtens 10% vum Hirni rätta,
Somit wär är trotz em Umfall uf dr Pischta,
Gschider als dia maischta Churer Polizischta.

Wo d’Märkel uf am Ranza liggt sind d’Hälfer grennt,
Ma will dr Helm entferna – doch das Ding das klemmt,
Ma riist und rupft und trüllt – doch das Teil blibt stur,
Bis aina merkt – das isch kai Helm das isch d‘Frisur.

Basler plöffan mit am  tüfschta Loch im Land,
Das Geothermieprojekt das isch üs wohl bekannt,
Doch gits as tüfers  Loch – behaupten miar jetz stur
As isch ganz klar -  z‘Finanzloch vur Stadt Chur.

I han dr Schwigermär a Fuchspelzmantel kauft,
Will si so gära in da Wälder ummalauft,
Au han i sie bim Schriiner kürzlich loh vermässa,
Doch bi üsna Jäger kasch dä Plan vergässa.

Ma hät no kürzlich gsait d’Wält müassi untergoh,
A ganzi Welt isch doch rächt  viel ma khanns verstoh,
Doch au a Tail dervo  gäbt sicher  öpis här,
Üs hät’s scho glangt wenn z‘Oberland verschwunda wär.

Dr Simmi  will mit Gärschtasuppa Gas erzüga,
Mit blähtem Azug möcht är z’Sotschi witer flüga,
Doch am Start khunt mit da Fürz au Material,
Und wäg dem schwära Gwicht gits grad a freia Fall

Dä schwuli Fuassballprofi hät demissioniart
Kommandosproch im Club hät nümma funktioniart
wo dr Trainer sait er söll sin Gegner decka
hig er sich grad a Gummi wella drüberstecka

Damit miar eu dr nögschti Vers jetz khön verzella
hän miar am Blocher sini Schnorra zaichna wella
will dia kai Platz gha hät do druf hän miar denn schnell
aifach nur und sis Hirni gmolt an dära Stell

Mit üsar Stadtverwaltig Sie  das isch kai Schleck
Jetz schickens d’Nüttli bald vom Strossastrich awäg
In Sacha Blosa isch as jetza halt aso  
Muasch künftig  z Haldastai vor z’Windrad ana stoh

Bim "Bauer ledig sucht" do häts mi letzschthi gstrählt
hät sich es Püürli sona Hoka userwählt
wenn dia im Schwiestall isch denn tuats ihm grad verlaida
er kann sie fasch nid vo da Viecher unterschaid

